
0. SARRERA

PFEZaren egitate zergagarria (zeren gain ezartzen den zerga) errenta da. Errenta termino hau, hala ere, printzipioz ez da zehazteko erraza. Errenta, teoria ekonomikoan, hiru elementuk osatzen dute: lurrak, kapitalak eta lanak. Marx-en arabera, lana da errentaren jatorri bakarra; lurra guztiona da, ezin da eduki, eta kapitalak ez du berez ezer produzitzen.


Zenbaitek errenta ekonomikoaz hitz egiten dute, baina kontzeptu hau kontutan hartuta alde batera uzten ditugu zenbait elementu. Adibidez, zer gertatzen da batek baratzetik ateratzen dituen produktuekin, edota etxekoandreak egiten duen lanarekin? Honelako elementuak ezin dira ekonomikoki modu zehatzean kuantifikatu. Horregatik errentaren kontzeptu fiskala erabiltzen da, legez definituko dena. Errenta fiskala izango da urtealdi batean pertsona fisiko batek kontsumorako erabiltzen duen errenta.


Errenta fiskala = Kontsumoa + Ondarearen aldaketa. Honen arabera, kontsumoa handitzen bada, ondarea murriztuko da, eta ondarea handitzen bada, kontsumoa murriztuko da. Ondare aldaketaren kasuan, pertsona batek (adibidez) 4,000.000 euro baditu, eta urtearen bukaeran 6,000.000 euro baditu, nola baloratzen da aldaketa hau? Izan ere, aldaketa hau oso irregularra izan daiteke, batez ere balore mobiliarioen kasuan (akzioak...). Hau guztia egoki arautu behar da, zerga ekitatiboa izan dadin.

1. ESKEMA

PFEZaren kalkulua eta elementuak banaka aztertzen hasi baino lehen, honen egituraren eskema orokor bat ikustea komenigarria da, ikuspegi global bat izanik geroago aipatuko dugun guztia hobeto ulertzeko. Eskema hau baliagarria izango zaigu ere Sozietateen gaineko Zergaren (SZ) kalkulurako:

SARRERA GORDINA. Hau izango da izan ditugun sarrera guztien batura, ezer deskontatu baino lehen.

SARRERA GARBIA = SARRERA GORDINA – GASTU KENGARRIAK. Gastu kengarriak izango dira sarrerak lortzeko egin behar izan ditugun gastuak. Honen barruan sartuko dira, besteak beste, gizartea asegurantzaren kuotak edota burtsako akzioen kudeaketarako ordaindutako administrazio gastuak.

OINARRI ZERGAGARRIA = SARRERA GARBIA – HOBARIAK. Hobariak dira lanarengatiko errenta duenari egiten zaion deskontua, langilearen ahalegina saritzearren (sarrerak lanaren bidez eskuratzen dituenak ahalegin handiagoa egiten du kapitalarengatiko errenta lortzen duenak baino).

OINARRI LIKIDAGARRIA = OINARRI ZERGAGARRIA – MURRIZTAPENAK. Murriztapena beste deskontu mota bat da.

ZERGA-TAULA ( KUOTA OSOA. Behin oinarri likidagarria lortu dugunean, honi zerga-taula aplikatzen zaio, bakoitzak zenbat ordaindu behar duen jakiteko, hau da, kuota osoa zenbatekoa den.

KUOTA LIKIDOA = KUOTA OSOA – KENKARIAK. Kenkariak beste deskontu mota bat da. Kontuz ibili behar da gastu kengarri, hobari eta murriztapenekin ez nahasteko. Kontutan hartu hemen egindako deskontuek eragin handiagoa dutela, kopuru absolutuak direlako, hau da, ez zaie zerga-taularen portzentaia aplikatzen.

KUOTA DIFERENTZIALA = KUOTA LIKIDOA – ATXEKIPENAK. Atxekipenak dira soldatatik hilero deskontatzen zaiguna PFEZa ordaintzeko, eta beraz aurretik ordaindutakoa deskontatu behar da, jadanik aurreratua dugulako. Kuota likidoa izango da aitorpena egitean ordainduko duguna, baina benetan urtean ordaindutakoa kuota osoa izango da, hilero ordaintzen joan garelako.

2. OINARRI ZERGAGARRIA (sarrera garbia = sarrera gordina – gastu kengarriak)

Errentaren jatorria bi motatakoa izan daiteke: lanarengatik lortutakoa, eta kapitalarengatik lortutakoa. Lehenengoaren kasuan, bi azpi-taldetan banatzen da: besteen kontura egindako lana, eta norbere kontura egindakoa. Bigarrena ere beste bi azpi-taldetan banatzen da: kapital higigarria, eta kapital higiezina. Guzti hauen baturak sarrera garbia emango digu.

2.1. Lanarengatiko errenta
2.1.1. Besteen kontura egindako lanarengatiko errenta

Besteen kontura egindako lanarengatiko errentaren kasuan, sarrera gordinak bi motatakoak izan daitezke: diruz ordainduak (soldatak, komisioak, eskupekoak...), edo gauzaz ordainduak (espezietan). Azken hauen artean hauek ditugu: pentsio planak, borondatezko gizartea aurrikuspenerako erakundeak (BGAE / EPSV), enpresak etxea uztea (horren balio katastralaren %2 sarreratzat hartuko da), autoa uztea (horren balioaren %20), etxeko elektratresnak edo bestelako produktuak (zenbaitetan enpresak prezio txikiagoan saltzen die langileei, eta hura sarreratzat hartuko da), maileguak interes-tasa apaletan (Europar Banku Zentralaren interes-tasaren ezberdina bada, diferentzia sarreratzat hartuko da)...


Kontutan hartu beharreko gastu kengarriak zehazteko (lana egiteko beharrezko gastuak), aldiz, zailtasunak egon daitezke. Normalean sartzen direnak izaten dira gizarte asegurantzaren kuotak, sindikatuen afiliazio kuotak, eta alderdi politikoen ordezkariek alderdiari eginiko ordainketak (gehienez sarreren %20).


Zenbaiten ustez, lana egiteko osasuna beharrezkoa da, eta beraz gastu medikuak kontutan hartu beharko lirateke; hala ere, honek zenbait arazo planteatzen ditu: zerbitzu medikua publikoa izanik, medikuntza pribatura jotzen dutenak errenta altukoak izaten dira, eta gastu hauek kontutan hartuz PFEZak aurrerakortasuna galduko luke (aurrerakortasunak suposatzen du errenta altuagoa duenari proportzio handiagoan zergatzen zaiola, eta errenta apalenei proportzio txikiagoan; beraz, egin beharreko deskontuak errenta apalenak onuratu beharko lituzke aurrerakortasuna mantentzeko). Ondorioz, EAEn ez dira gastu-medikuak gastu kengarri bezala hartzen.


Besteen kontura egindako lanarengatiko errentaren kasuan, hau saritzeko (kapitaletik lortutako sarrerek baino ahalegin handiagoa eskatzen dutelako), hobariak (bonificaciones) deskontatzen dira. Honetarako, hiru taldetan banatzen da sarreren arabera:

* 7.500 euro (1,250.000 pta) baino gutxiagoko diru-sarrera duenari, 4.000 euro (675.000 pta) deskontatuko zaizkio Oinarri Zergagarritik

* 7.500-15.000 euro (1,250.000-2,500.000 pta) bitarteko diru-sarrera duenari kopuru aldakor inbersoa deskontatuko zaio (formula bat aplikatuz). Bi kopuru hauen artean progresibitatea ematen da.

* 15.000 euro (2,500.000 pta) baino gehiagoko diru-sarrera duenari 2.100 euro (350.000 pta) deskontatuko zaizkio.

2.1.2. Norbere kontura egindako lanarengatiko errenta

Norbere kontura lan egiten duenaren sarrera gordinak kalkulatzea zailagoa da besteren kontura lan egiten duenarenak baino (adibidez, taberna bat duenak zenbat irabazten duen kontrolatzea oso zaila da). Honela, bi kalkulu mota egin daitezke (Gipuzkoan, 2001/12/31ko erregelamenduan zehaztua):

* Zuzeneko zenbatespena. Kontu-liburuen bidez kalkulatzen da zehazki zenbat irabazten duen. Beraz, langileak kontabilitatea eraman behar du, eta sarrera gordinak kalkulatu. Hau arazotsua da pertsona bakar batek egin behar badu. Honen barruan, bi mota daude: zuzeneko zenbatespen arrunta (300.506 eurotik gora irabazten bada), eta zuzeneko zenbatespen erraztua (hortik behera irabazten dutenek erabil dezakete, baina hura erabiltzeko urtealdiaren martxoaren 1a baino lehen ogasunari jakinarazi behar zaio).

* Zenbatespen objektiboa. Honen kasuan, negozio horrek eman ditzakeen etekinak zenbatesteko balio duten irizpideak erabiliko dira, hau da, alderdi objektibo batzuen arabera zenbatesten da (zeinuak, indizeak, moduloak... adibidez, langile kopurua). Beraz, ezaugarri horiek dituen enpresa batek teorian zer nolako sarrerak izango lituzkeen kalkulatzen da, eta horren arabera ordainduko ditu zergak (errealitatean eta zenbatespenean lortzen diren sarrerak ez dira zertan berdinak izan behar; etekina handiagoa bada, soberakin horiengatik ez da zergarik ordainduko). Erregelamenduak ihardueren sailkapena egiten du, eta bakoitzari langile kopurua ematen dio; kopuru hartatik gora, zuzeneko zenbatespena erabiliko da; hortik behera, zenbatespen objektiboa.

2.2. Kapitalarengatiko errenta
2.2.1. Kapital higiezina

Legedi batzuetan, etxebizitza kapital higiezina kontsideratu da, bertako bizilagunari etekina ematen diolako (etxea erostea inbertsiotzat hartuko da, eta horretarako eskatutako maileguaren interesak gastu kengarritzat). Balioa kalkulatzeko, hiru prezio erabili daitezke: merkatuko prezioa, eskrituretako prezioa, edo balio katastrala.


Baina gure sisteman etxebizitzari ez zaio tratamendu hau ematen. Etekin gordintzat hartuko da, ordea, pertsona batek zenbait pisu baditu, horiek ematen dioten etekina (alokairua...). Jasotako diru guztia etekin osoa izango da (honi ere atxekipenak egiten zaizkio); etekin garbia, berriz, etekin osoari gastu kengarriak kenduta (legez zehaztutakoak: etxea erosteko eskatu den maileguaren interesak, amortizazio kostuak –etxea deterioratzean balio galtzea konpentsatzeko-, ondasun higiezinen gaineko zerga –hura ordaindu dadin pizgarria-, kudeaketa gastuak...).

2.2.2. Kapital higigarria

Sarrera gordinetan nagusiki bi elementu sartzen dira: dirua utzita sortutako interesak (kontu korrontea...), eta akzioen dibidendoak (azken hauek urtealdi-amaierako sozietateen mozkinen banaketatik ateratako diru-kopurua dira; ez da nahastu behar akzioen salerosketan bere balio aldaketatik lortzen den irabaziarekin).


Akzioen dibidendoek arazo bat sortzen dute: enpresen irabaziei lehenik Sozietateen gaineko Zerga kobratzen zaie (%32,5)), eta hauek kendu ondoren geratzen dena hiru zatitan banatzen da: enpresak legez gorde beharreko erreserbak, borondatezko erreserbak, eta bazkideen artean banatutako dibidendoak. Azken parte hau kideen errentara gehituko da, eta PFEZa kobratuko zaio. Honek zerga bikoizketa eragiten du, kopuru berari SZ eta PFEZa aplikatu zaiolako, eta zerga-sisteman ez da zerga-bikoiztea onartzen. Honen aurrean, proposamen ezberdinak daude: batzuek diote SZ ez dela kobratu behar, soilik PFEZean gehitzean; beste batzuek diote enpresak gizartean kaltea eragiten duela (ingurugiroa), eta horregatik zerga kobratu behar zaiela,...


Herri garatuetako ohizko praktika da mozkinetan SZ kobratzea, eta ondoren dibidendoak PFEZaren oinarri zergagarrian gehitzea, moldaketa batzuk egin ondoren: errentara gehitzen den kopurua ez da gordina, SZ dagoeneko deskontatu delako, eta horregatik koefiziente batekin biderkatzen da kopuru gordinean bihurtzeko (etekin gordinean gehitua ahal izateko). Koefiziente hau aldakorra da enpresaren arabera: sozietate arrunten kasuan, 1’4; aseguru-etxeen kasuan, 1,25; eta kooperatiben kasuan, 1 (aurrerago, zerga bikoizketa ekiditeko, Sozietate Zergan ordaindutakoa kenkarietan deskontatuko da).


Kapital higigarriarengatiko errentaren kasuan, gastu kengarritzat administrazio gastuak hartuko dira.

3. OINARRI LIKIDAGARRIA (oinarri likidagarria = oinarri zergagarria – murriztapenak)

- Pentsio-planak eta BGAE / EPSV (bakoitzak bere kontura egindakoak; ez nahastu enpresak ordainketan langilearen izenean egiten duena, hura espezietan egindako ordainketa bezala sarreratan gehitzen delako). Honekin aurrezkia bultzatu nahi da, baina aurrerakortasuna gal ez dadin (hauek egiteko gaitasun gehien dutenak errenta altuko pertsonak direlako), bi muga ezartzen dira: gehienez 6.600 euro (1,100.000 pta) edo lan etekin garbien %20.

- Elikatzeko izendatutako kopuruak: banaketa kasuan, emazte-ohiarentzat direnak (seme-alabentzat direnak kenkarietan sartzen dira).

- Familia-unitate bezala aitortzen bada, elkarrekin egitean zerga-tasa altuagoa denez bakoitzak separatuki egitean baino (familia-unitate bezala aitortzean, bakoitzaren oinarri-zergagarriak batzen dira), hura kaltegarria izan ez dadin kopuru finko bat deskontatzen da: familia-unitate arrunta denean (senar-emaztea), 3.300 euro (550.000 pta); familia-unitate berezia denean (aita-semea,...), 2.100 euro (350.000 pta).

4. KUOTA OSOA (oinarri likidagarriari zerga-taula aplikatuta)

	Oinarri likidagarri orokorra, pezetaraino
	Kuota osoa, pezetak
	Oinarri likidagarriaren gainerakoa, pezetaraino
	Tasa aplikagarria, portzentaia

	0
	0
	550.000
	0,00

	550.000
	0
	550.000
	17,00

	1.050.000
	85.000
	1.800.000
	25,00

	2.850.000
	535.000
	2.100.000
	30,00

	4.950.000
	1.165.000
	2.100.000
	38,00

	7.050.000
	1.963.000
	3.950.000
	44,00

	11.000.000
	3.701.000
	hortik gora
	50,00



Oinarri likidagarriari honako taula hau aplikatuz, kuota osoa lortuko dugu. Kuota osoa Oinarri zergagarriarekin zaituz, zerga-tasa indibiduala lortuko dugu (KO / OZ = ZT). Datu honek zenbait hipotesi formulatzeko balio du, ikusteko zer nolako eragina duen pertsona ezberdinengan elementu batek edo besteak.


Bi pertsonen adibideak hartzen ditugu: A eta B. Aren errenta YA eta kuota KA bada, eta Bren errenta YB eta kuota KB badira, kalkulu hau egingo dugu, bion errenten eta kuoten arteko erlazioa ezagutzeko: YA / YB = 2 ; KA  / KB = 4. Honen arabera, Aren errenta Brena baino bi aldiz handiagoa izanik, ordainduko duen zerga lau aldiz handiagoa izango da. Bi kopuru hauen arteko diferentzia handiagoa den heinean, zerga aurrerakorragoa izango da.

5. KUOTA LIKIDOA (kuota likidoa = kuota osoa - kenkariak)

5.1. Kenkariak:
- Pertsonalak

+ Seme-alabengatik: 1. seme-alabarengatik, 330 euro (550.000 pta); 2.arengatik, 360 euro (60.000 pta); 3.a eta hurrengoengatik, 480 euro (80.000 pta). Kenkari hau kontutan hartuko da seme-alabek 30 urte dituzten arte, baina seme-alaba batek PFEZa deklaratzen badu, ezingo da hemen sartu.

+ Seme-alaben elikadura konpentsazioa (gurasoak separatuak daudenean). Gastuen %15 kenkarietan deskontatuko da, muga batekin: 1.arengatik, gehienez 255 euro (42.500 pta); 2.arengatik 270 euro (45.000), eta 3.arengatik 330 euro (55.000).

+ Gutxitutako seme-alaba izateagatik: 372 euro (62.000 pta)

+ Aurreko familiarrak (osaba edo amona...) etxean bizitzeagatik, 186 euro (beti ere gutxiengo errentara iristen ez bada, aitorpena egiten ez badu, eta unitate familiarrean sartu ez bada).

- Etxebizitzagatik

+ Errentan bizitzeagatik: alokairuaren %15. Honen muga 900 euro (150.000 pta) izango dira, beti ere 21.000 euro (3,500.000 pta) baino gutxiagoko diru-sarrerak baditu.

+ Etxea jabetzan duenak, bertan bizirik, etxe hura mantentzeko beharrezkoak izan diren gastuak (lehen gastu kengarrietan sartzen zen): erosketa-inbertsioaren %15, bergaitzeko gastuen %15, mailegu hipotekarioa itzultzeko ordaintzen denaren %15 (gehienez 27.000 euro –4.500.000 pta-, interesak kanpo utzita), eta maileguaren interesen %20. Honek muga bat du: kenkari hau guztira ezin da izan oinarri zergagarri gutxituaren (hobariak kenduta) %60 baino gehiagokoa.

- Inbertsioagatik. Akzioetan gastatutakoaren %10 (muga: 600 euro –100.000 pta-). Kenkari hau sortzen da langileek enpresaren akzioak eros ditzaten bultzatzeko, enpresan parte har dezaten. Kenkari hau kontutan hartzeko, ezin da enpresa familiarra izan, eta soilik enpresa txiki eta ertainen kasuan aplikatuko da (PYME).

- Mezenazgoa. Irabazteko asmorik gabeko fundazio eta elkarteei ematen zaizkien laguntzen %10

- Zergaren ordainketa bikoitza ekiditeko kenkaria. Akzioen dibidendoek dagoeneko SZ ordaindu dute, eta ondoren PFEZa zergatu zaie (ikus 2.2.2 atala). Zergatze bikoitz hau konpontzeko, kenkarietan dibidendoen kopuru bat deskontatuko da (ordaindutako SZ). Enpresa arrunten kasuan, dibidendoen %40; aseguru-etxeen kasuan, %25; eta kooperatiben itzulketen kasuan (langileek jasotzen dutena, bazkideak izanik, ez da benetako soldata, irabazien aurrerapena baizik), %0.

6. KUOTA DIFERENTZIALA (kuota diferentziala = kuota likidoa - atxekipenak)


PFEZa ez da ordaintzen soilik aitorpena egitean, urtean zehar irabazietatik kopuru batzuk atxeki dizkigute (retener), zerga honen aurre-ordainketa suposatzen dutenak. Beraz, hauek dagoeneko ordaindu ditugunez, kuota likidoari kendu behar zaizkio, ordaintzeke duguna zenbat den jakiteko (hots, kuota diferentziala). Atxekipen hauek legez ezarriak daude. Lanarengatiko sarreren kasuan, atxekipen taulak erabiltzen dira; kapital higigarriaren kasuan %25 atxekitzen da; eta kapital higiezinaren kasuan, %18.

7. PFEZ-aren EFIZIENTZIA

PFEZa efizientea den jakiteko, hau da, aurrerakortasuna mantentzen duen egiaztatzeko, honelako kalkulua egin behar dugu:

Alde batetik, A subjektua dugu, YA errenta duena, KOA kuota osoa ordaintzen duena, eta zerga ordaindu ondoren yA errenta pertsonala geratzen zaiona. Bestalde, B subjektua dugu, YB errenta duena, KOB kuota osoa ordaintzen duena, eta zerga ordaindu ondoren yB errenta pertsonala geratzen zaiona.

YA / YB = 4 bada, PFEZa efizientea izateko, KOA / KOB > 4 izan behar da, eta yA / yB < 4 . Diferentzia handiagoa den heinean, zerga aurrerakorragoa izango da.


PFEZa aurrerakorra izateak ondorio ezberdinak ditu errentan: errentaren gutxitzea konpentsatzeko, zenbaitek lana gehitzen dute; beste batzuek, aldiz, lana gutxitzea nahiago dute, ez duelako pena merezi lan gehiago egitea, zerga gehiago ordainduko delako, eta ahalegin handiagoa egitea ezerezean gera liteke. Ikerketek ez dute emaitza argirik ematen, baina bi eraginak ematen dira.

8. LAFFER-en KURBA

Laffer Reagan-en (USAko presidentearen) aholkularia zen. Bere kurbaren arabera, batez-besteko zerga-tasa igo ahala, bildutako zerga kopurua igotzen da, baina puntu batetik aurrera, zerga-sistemak bere maximoa lortzen du, inflexio puntura iritsiz, eta hortik aurrera zerga-tasa igotzeak zerga gutxiago biltzea eragingo luke (zerga-tasa gehiegizkoa izanik iruzurra eta ekonomia beltza handitzen zelako, gehiegizko zergak iharduera ekonomikoa galgatzen zuelako...). Laffer-ek demostratu nahi zuen inflexio puntu hori gainditu zela, eta diru gehiago biltzeko zerga-tasa jaitsi behar zela.

